COSSA GHETO SAMENÀ
Sémo drio perdarse pa a strada,

voémo quea sensa buse, bea drita,

a nessuni a ghe xe sta spianada,

bisogna guadagnarsea nea vita.

Xe pì fassie tore a scorciatoia

cossì tanti s’imbroja e te vien drio,

dee volte a tera xe bea moja,

dee volte el soe te assa imatonìo.

Pì che te te lontani dàea civiltà,

pì difissie xe rivare a destinassión,

co’ i schei se compra tuto in sità,

ma fora a xe ’naltra condissión.

Basta ’ndare in meso a foresta,

traversare altipiani e stepe sconfinae

dove el tacoìn poco se presta

serve umiltà e ‘na s-cianta de sae.

Xe proprio vivendo so ’ste tere

che se vede queo che te vai,

no’ basta tuto el to avere,

ma i vaeóri che xe sta samenai.

